
Nafarroako ubideak Erdialdeko 7.263 hektarea lur ureztatu bihurtu ditu
Sanz presidenteak ureztalurren IV.1, IV.2, IV.3 eta IV.4 sektoreak inauguratu ditu Oliten 

Asteartea, 2009ko maiatzaren 26a.  Miguel Sanz Sesma Nafarroako Gobernuko presidenteak Nafarroako ubideko ureztalurren IV.1, IV.2, IV.3 eta IV.4 sektoreak inauguratu ditu gaur Oliten. Jardun horren bidez, 7.263 hektarea lur ureztatu bihurtu dira Berbintzanan, Faltzesen, Larragan, Miranda Argan, Oliten eta Tafallan.

Azpiegituraren atalik handiena maiatzean jarri da abian, udako laborantzak erein direnean. Horri esker, 1.500 hektarea inguru ustiatuko dira, honezkero ekipamendua lursailean instalatuta dute eta. Gainerakoak apurka-apurka jarriko dira abian, nekazariek ureztatze-ekipamenduak ezartzen dituzten neurrian.

Sektore horiek Oliteko Pagos de Araiz sotoan inauguratu dira. Ekitaldian, presidenteaz gain, Álvaro Miranda Simavilla bigarren presidenteordea eta Ekonomia eta Ogasun kontseilaria, Begoña Sanzberro Iturriría Landa Garapeneko eta Ingurumeneko kontseilaria, Javier Marcotegui Ros Nafarroako Parlamentuko lehen presidenteordea eta Rafael Romeo García Ebroko Konfederazio Hidrografikoko presidentea egon dira. Sektore horien onurak jasotzen dituzten udalerriak ordezkatuz Carmen Ochoa Oliteko alkateak parte hartu du. 
Sanz presidenteak adierazi duenez, “bide honetatik jarraituko dugu, Nafarroako herritar guztien mesederako da eta”. Herritarrei “kezkarik eta beldurrik ez izateko, eta ubidea aurrera egiteko, etorkizunerako, bizirik irauteko eta nekazaritzako industriaren sektorean enpleguei eusteko beharrezkoa dela” adierazi du. 

Sektore horiek eraikitzeko beharrezko inbertsioa 63,9 milioi eurokoa da. Ureztaketa-azalera lau sektoreen artean honela banatzen da: IV.1 sektorea (Berbintzana, Larraga, Miranda Arga, Olite eta Tafalla) 2.360 hektarearekin; IV.2 sektorea (Faltzes, Miranda Arga, Olite eta Tafalla) 900 hektarearekin; IV.3 sektorea (Faltzes eta Olite) 1.405 hektarearekin; eta IV.4 sektorea (Olite) 2.598 hektarearekin.

Aguacanalek (sozietate emakidaduna) azpiegitura kontratuko epean abian jarri du, ureztatze-denboraldiaren hasierarekin bat etorriz, eta horrela ureztatze-ekipoak konektatu dituzten nekazari guztien eskaerari erantzun ahal zaio (1.500 hektarea inguru). Modu horretan, Nafarroako ubidearen bidez 13.775 hektarea inguru ureztatuko dira guztira, eta horietatik 5.000 hektareak lursailean ekipamendua dute.

IV.1 sektorean, ureztatze-sareak 80 kilometro hartzen ditu eta 415 hargune ditu (lursailak ureztatzeko ur-harguneak), bat ureztatze-unitate bakoitzeko. Bestalde, errepide-sarean 68 kilometro oraintsu eraiki dira, eta beste 52 kilometro aurretik zeuden, baina hobekuntzak egin dira. Bestalde, IV.2 sektorean 30 kilometroko ureztatze-sarea dago, eta 122 hargune ditu, eta oin berriko errepideen 22 kilometro eta hobetutako 24 kilometro daude. IV.3 sektorean 48 kilometroko ureztatze-sarea dago, 143 hargunerekin, eta oraintsu eraikitako errepideen kilometro 1 eta hobetutako 61 kilometro daude. Amaitzeko, IV.4 sektorean 80 kilometroko ureztatze-sarea dago, 370 hargunerekin, eta oin berriko errepideen 3 kilometro eta hobetutako 81 kilometro daude. 

Ureztatze-unitate bakoitza ondoz ondoko finka batek edo zenbaitek osatu dezakete, horien jabetza gorabehera. Horri esker, azalera horretan instalazioaren diseinu arrazionala egin daiteke, lursailen arabera, ikuspuntu agronomikotik zein ekonomikotik. Era berean, ureztatze-unitate horien neurria garrantzitsua da agroindustriaren beharrizanak hornitzeko, azalera handiagoko lursailak gero eta gehiago eskatzen ditu eta. 

Nafarroako ubideko ureztalurrak
Nafarroako ubideko ureztalurrak Ureztaketen Foru Planera zein Ureztaketen Plan Nazionalera eta Plan Hidrologiko Nazionalera bildutako proiektua da. Proiektuaren garapena Foru Komunitateari dagokio modu esklusiboan, eta Landa Garapen eta Ingurumen Departamentuaren bidez gauzatzen da.

Proiektuaren barruan ur-emakida egiten da ureztatzeko eta nekazaritza-erabilera txikietarako, 340 hektometro kubiko urtean, lehorreko lurren 53.125 hektarea lur ureztatu bihurtzeko. Ura Ingurumen, Landa Inguru eta Itsas Inguruaren Ministerioak eraikitako Itoizko urtegitik zuzenean lortzen da, eta Canal de Navarra SA sozietateak eraikitako Nafarroako ubidetik eramaten da. Ubide horretan, estatuak (%60) eta Nafarroak (%40) partaidetza dute.

Ureztalurren proiektuko I. fasean 15 sektore sartzen dira, Izarbeibarretik Santakarara –Arga eta Aragoi ibaien artean-, eta 27 udalerritan kokatutako 6.000 ureztatzaileri baino gehiagori zerbitzua emango die, 44.000 biztanleri guztira. Fase hau amaitu ondoren, 5.219 hargune izango ditu (lursailak ureztatzeko ur-harguneak), eta hodien 889 kilometroko eta errepideen 819 kilometroko sarea. 

Aguacanalek Nafarroako ubideko ureztalurren I. fase hau garatzeko lan publikoen lehiaketan emakida lortu zuen, lehorreko lurren 26.234 hektarea lur ureztatu bihurtzeko. Kontratua Nafarroako Gobernuko Landa Garapen eta Ingurumen Departamentuari atxikitako Riegos del Canal de Navarra SA sozietate publikoarekin sinatu zuen 2006ko irailaren 26an. 

 Emakida-kontratuan ezarritakoaren arabera, Aguacanalek proiektuko 15 sektoreetatik 14 finantzatu eta eraikiko ditu –Izarbeibarreko I. sektorea Administrazioak eraiki zuen- eta ureztalur guztiak ustiatuko ditu. Horrez gain, kontratuaren arabera, emakidadunaren kontura interes orokorreko azpiegiturak eraiki, kontserbatu, mantendu eta konponduko dira 30 urtez, eta hori lanak behar den moduan gauzatzeko benetako bermea da. Modu horretan, sozietate emakidadunak 178 milioi euroko inbertsioa egingo du 4 urteko epean. 

2007tik I eta II.1 sektoreak ustiatzen ari dira. Sektore horien bidez 2.218 hektarea hornitzen dira Izarbeibarren, Añorben, Obanosen eta Garesen. 2008an II.2 eta III sektoreak abian jarri ziren (Artaxoa, Larraga, Mendigorria), 4.294 hektarearekin.

2009an Berbintzanan, Faltzesen, Larragan, Miranda Argan, Oliten eta Tafallan kokatutako IV.1, IV.2, IV.3 eta IV.4 sektoreak abian jarrita, lur ureztatuen 13.775 hektarea lortu dira. 5.000 hektareatan erabilera eraginkorra egingo da, nekazariek gainerako azalera prestatu behar dute eta. 

2009an V, VI eta IV.5.2 sektoreak eraikitzen hasiko dira Caparroson, Martzillan, Oliten, Tafallan eta San Martin Unxen, hau da, 2.794 hektarea guztira.

( Oharra: � HYPERLINK "http://www.navarra.es" ��www.navarra.es� helbideko “Berriak” atalean prentsa-ohar honekin lotutako argazki bat eskaintzen da.

